
Uunga siunnersuut: Kalaallit Nunaanni pasinapiluttumik kalerriisunik illersu-

ineq pillugu Inatsisartut inatsisaat  
(Aningaasaqarnermut, Naligiissitaanermut, Aatsitassanut, Inatsisillu Atuutsinneqarne-
rannut Naalakkersuisoq) 

 
Siullermik qulequttamik qaqitisumut qujanaq. 

 
Pasinapiluttunik kalerriisartut illersugaanissaat pisariaqarluinnarpoq, taamaanngippam-
mi inuit eqqunngitsumik naapertuilluanngitsorliorlutillu kiisalu pissaanermik atornerluil-

lutik imminut iluaquserniarlutik pinerluttartut piumasannguaminnik iliuuseqartuassam-
mata.  

 
Ajoraluartumik inuit eqqunngitsumik naapertuilluanngitsuliorlutillu kiisalu pissaanermik 
atornerluillutik allaammi inatsisinik unioqqutitsillutik imminut iluaquserniarlutik piner-

luttartut nunatsinni atuupput initoqalutillu. Taamaattumik ilumoorpoq pasinapiluttumik 
kalerriisartut inatsisitigullu illersorneqartut atorfissaqarteqaavut, taakkumi eqqunngit-

suliortunut pinngitsoortitsisinnaammata. Tamanna nunagisami toqqissisimanermik 
inuuffigiuminarnerulersitsinermillu pinngitsoorani kinguneqalersitsisussaammat. Taa-
maattumik manna Naalakkersuisut pasinapiluttumik kalerriisartut illersugaalernissaan-

nut inatsisissatut saqqummiussinerat Inuit Ataqatigiinit nuannaarutigaarput, pisariaqa-
vissormammi.  

 
Inatsisissami siunnersuummi siunertat pingasuusut Inuit Ataqatigiinit isumaqatigeqqis-

sarpavut. 
 
Suliffeqarfiit 30-nik sulisullit inatsimmi pisussaaffilerneqarnissaat Inuit Ataqatigiinnit 

taperserparput. Taamaattorli suliffeqarfiit 30-t ataallugit sulisullit inatsimmi 
pisussaaffilerneqarnissaat ammaffigineqartariaqartoq Inuit Ataqatigiinit isumaqarpu-

gut. 
 
Taamatut naatsumik oqaaseqarluta inatsisissatut siunnersuut tamakkiisumik taperse-

ripput Inuit Ataqatigiinit oqaatigaarput. 
 

Qujanaq 
 
 
 

 

 

 


